
ABSTRAK
Kajian ini dijalankan bagi meneliti peranan seni sebagai 
medium terapi dalam kalangan pelukis catan di Malaysia. 
Dalam landskap seni tempatan, penghasilan karya seni bukan 
sahaja dilihat sebagai ekspresi estetik semata-mata, malah turut 
berfungsi sebagai kaedah pemulihan emosi dan kesejahteraan 
diri. Namun begitu, masih terdapat kekurangan dokumentasi 
dan analisis mendalam berkaitan fungsi seni sebagai terapi 
dalam kalangan pelukis profesional. Sehubungan itu, objektif 
utama kajian ini adalah untuk menganalisis impak seni sebagai 
terapi terhadap pelukis melalui penelusuran terhadap karya-
karya yang telah dihasilkan serta pendekatan pengkaryaan 
mereka. Kajian ini menggunakan kaedah kualitatif menerusi 
temu bual semi berstruktur melibatkan 10 orang pelukis 
catan ternama di Malaysia yang dipilih berdasarkan ketekalan 
mereka dalam bidang seni, seperti yang ditentukan melalui 
tinjauan literatur. Dapatan kajian mendapati bahawa setiap 
pelukis mempunyai pendekatan formalistik dan aliran seni 
yang berbeza, namun semua mengakui adanya unsur terapi 
dalam proses penghasilan karya mereka. Analisis perbandingan 
dari sudut demografi dan proses pengkaryaan menunjukkan 
wujudnya persamaan dan perbezaan yang signifikan, sekali gus 
memperkukuh hujah bahawa seni berperanan penting sebagai 
terapi dalam kehidupan pelukis.

Kata kunci: Seni Sebagai Terapi, Pelukis Catan Malaysia

ABSTRACT
This study explores the role of art as a therapeutic medium among 
painters in Malaysia. In the local art landscape, the creation of 
artwork is not only seen as a form of aesthetic expression but also as 
a means of emotional healing and personal well-being. However, 
there remains a lack of comprehensive documentation and in-depth 
analysis regarding the therapeutic function of art among professional 
painters. Therefore, the main objective of this study is to analyse the 
impact of art as therapy on painters through their artworks and creative 
approaches. This research adopts a qualitative methodology using semi-
structured interviews with 10 prominent Malaysian painters, selected 
based on their consistent engagement in the field as identified through a 
literature review. The findings reveal that each painter possesses distinct 
formalistic approaches and artistic styles, yet all acknowledge the 
therapeutic elements embedded in their creative processes. Comparative 
analysis based on demographic and artistic processes highlights notable 
similarities and differences, reinforcing the notion that art plays a 
significant therapeutic role in the lives of these painters.

Keywords: Art as Therapy, Malaysian Painter

PENGENALAN
Terapi seni yang merangkumi seni sebagai terapi dan psikoterapi 
seni merupakan proses kreatif yang berbentuk naratif dalam 
menghubungkan luahan rasa berkaitan pemikiran dan perasaan 
sebagai medium untuk berkomunikasi (Farokhi, 2011; Gussak, 
2007; Malchiodi, 2003; Rubin, 2001; Bowdler, 1998). Medium 
fleksibel dalam pengamalan terapi seni dapat membantu pelbagai 
golongan dan lapisan masyarakat dari perspektif positif seperti 
membina makna kehidupan, mencapai wawasan, bantuan emosi, 
merawat trauma, menyelesaikan masalah serta meningkatkan 
kesejahteraan kehidupan seharian (Malchiodi, 2003). Pengamalan 
terapi seni telah banyak diperkenalkan secara meluas dari sudut 

teori dan praktikal untuk membantu individu yang terdiri daripada 
pelbagai lapisan masyarakat contohnya kanak-kanak, remaja dan 
orang dewasa di organisasi seperti hospital, sekolah, penjara dan 
sebagainya (Akila & Nandagopal, 2015; Nguyen, 2015; Pratt, 
2003; Malchiodi, 2003). 

Terapi seni secara dominan memfokuskan tentang 
pendekatan melalui penghasilan seni visual dalam bentuk lukisan, 
fotografi, kolaj, arca, muzik, sosiodrama, naratif dan kesusasteraan 
(Kaldy, 2013; Pratt, 2004; Ross et al., 2008). Objektif utama 
melalui pendekatan terapi seni secara umumnya digunakan untuk 
merawat, mengurangkan ketegangan dan tekanan emosi (Chen 
et al., 2014; Hocoy, 2005; Wells, Seabrook, Stolee, Borrie, & 
Knoefel, 2003). Terapi seni melalui penghasilan lukisan dilihat 
berjaya berdasarkan kajian serta penyelidikan yang dilaksanakan 
serta medium yang tepat bagi menyatakan masalah dengan cara 
yang selamat dan selesa oleh mereka yang menghasilkannya 
(Miller & Veltkamp, 1989). Lukisan juga berpotensi memberikan 
maklumat yang berguna dalam menilai personaliti seseorang 
berdasarkan karya yang dihasilkan (Goodenough, 1926). Lukisan 
berbentuk projektif antara contoh yang memperlihatkan tentang 
interaksi berkaitan perkara atau peristiwa yang berlaku dalam 
kehidupan seharian (Koppitz, 1968).

Matlamat utama terapi seni adalah untuk merawat dan 
pakar terapi seni perlu mengetahui setiap latar pesakit atau klien 
mereka yang memerlukan rawatan dengan penggunaan bahantara 
seni (Rubin, 2010). Terdapat dua pendekatan seni sebagai medium 
terapi, iaitu pertama, seni sebagai terapi dan kedua psikoterapi 
seni (Nguyen, 2015). Seni sebagai terapi ialah pendekatan proses 
kreatif yang dihasilkan sebagai medium penyembuhan tanpa 
melibatkan peranan ahli terapi (Junge & Asawa, 1994; Wadeson, 
2010; Nguyen, 2015). Terapi seni atau psikoterapi artistik pula 
memerlukan perhatian dari pakar terapi dalam penerokaan terhadap 
emosi klien melalui simbol dan makna visual yang terdapat dalam 
lukisan yang dihasilkan (Dalley, 2008; Rubin, 1999). Klien diberi 
kebebasan untuk berkarya tanpa mengambil kira unsur estetik 
yang terdapat pada karya tersebut kerana objektif utamanya adalah 

untuk rawatan serta penyembuhan (Simon, 1997). 
Persamaan ketara antara kedua kaedah dapat dilihat bahawa 

seni digunakan sebagai medium penyembuhan, ketenangan dan 
pemulihan seperti contoh yang terdapat pada Rajah 1. Perbezaan 
ketara pula ialah psikoterapi seni digunakan sebagai medium 
untuk pemulihan yang memerlukan penglibatan komunikasi 
dua hala antara pakar terapi dan klien, manakala seni sebagai 
terapi pula adalah terapeutik semula jadi yang terhasil melalui 
penghasilan karya seni tanpa melibatkan sebarang bantuan dari 
pakar terapi seni. 

Rajah 1: Persamaan dan Perbezaan yang Terdapat dalam Komponen 
Terapi Seni (art therapy).

Sumber: Malchiodi (2015).

Seterusnya, tokoh terapi seni, iaitu Kramer menyatakan bahawa 
seni sebagai terapi mampu mewujudkan kepuasan diri dan kelegaan 
terapeutik secara semulajadi (Edwards & David 2004). Hasil 
daripada kajian lepasan turut menunjukkan bahawa psikoterapi 
seni dan seni sebagai terapi berkesan dalam perkembangan 
kognitif dan pengawalan emosi bagi mengurangkan tingkah 
laku yang merosakkan minda bagi semua peringkat usia (Alders 
& Levine-Madori, 2010, Dudley, 2004; Evans & Dubowski, 

2001; Henley, 2001; Klorer, 2000, 2005; Klorer & Robb, 2012; 
Kornreich & Schimmel, 1991; Kramer, 1977; McGregor, 1990; 
Ponteri, 2001; Smitheman-Brown & Church, 1996; Spring, 2001; 
Tipple, 2003). Hasil daripada dapatan kajian menerusi temu 
bual semi berstruktur yang dijalankan akan membincangkan 
tentang persamaan dan perbezaan menerusi analisis naratif dalam 
keseluruhan proses seni sebagai terapi terhadap diri pelukis yang 
dikaji. 

METODOLOGI
Analisis Data Melalui Pendekatan Naratif

Rajah 2: Tipologi Analisis Naratif yang Diadaptasi daripada 
Josselson (2006). 

Sumber: Smith dan Sparkes (2008). 

Makna naratif (narrative) bermaksud to narrate atau mencerita-
kan serta mengatakan sesuatu perkara secara jelas dan mendalam. 
Penyelidikan kualitatif melalui pendekatan naratif merangkumi 
penceritaan tentang kehidupan atau pengalaman individu. Sch-
reiber dan Asner-Self (2011) menyatakan bahawa pendekatan 
naratif merupakan kajian tentang kehidupan individu seperti 
sebuah perkongsian penceritaan berdasarkan kisah hidup dan 

pengalaman mereka merangkumi makna-makna yang terdapat 
disebalik pengalaman yang dikongsikan tersebut. Webster dan 
Mertova (2007) juga menjelaskan tentang pendekatan naratif 
yang merupakan penelitian tentang pandangan kehidupan yang 
diceritakan berdasarkan aktiviti-aktiviti yang dijalankan dalam 
kehidupan seharian.

	 Penyelidikan kualitatif dengan pendekatan naratif juga 
menghuraikan tentang kronologi atau peristiwa mengikut proses 
waktu bergantung pada subjek yang ingin dikaji sama ada secara 
invididu atau dalam kelompok, program atau organisasi. Ia juga 
secara tidak langsung memfokuskan pada tema-tema tertentu 
yang berlaku dalam kehidupan seharian seseorang. Cresswell 
(2007) menjelaskan penekanan utama yang digunakan dalam 
penelitian naratif adalah berdasarkan pada strategi daripada pe-
nyelidik itu sendiri. Strategi tersebut merupakan paradigma ten-
tang penghasilan tema yang terdapat dalam klasifikasi sesebuah 
penceritaan. Oleh yang demikian, analisis naratif memerlukan 
penelitian terhadap deskripsi dalam sesebuah penceritaan yang 
merangkumi peristiwa atau kejadian. Clandinin dan Connely 
(2000) menjelaskan tentang kepentingan naratif bagi mendapat-
kan maklumat penting sebagai data utama dalam sesuatu kaji-
an. Rajah 2 menunjukkan tipologi tentang analisis data melalui 
pendekatan naratif yang diadaptasi daripada Josselson (2006). 
Rajah ini menerangkan tentang perincian analisis dapatan kajian 
melalui pendekatan naratif yang berfokuskan kepada pengggu-
naan keseluruhan bagi penyelidikan ini. Ia merangkumi analisis 
dapatan kajian daripada temu bual yang telah dijalankan terha-
dap pelukis-pelukis dan kenyataan daripada mereka. Pelukis yang 
terdiri daripada kepelbagaian demografi dan latar belakang akan 
dirumus mengikut kategori. Penjelasan secara lebih berfokus dan 
terperinci dengan visual sokongan dalam bentuk rajah turut dilak-
sanakan bagi memperkukuhkan lagi analisis serta dapatan kajian 
yang diperoleh.

Persamaan dan Perbezaan Pelukis Catan Menerusi Analisis 
Naratif Dalam Proses Seni Sebagai Terapi 

Pelukis Suzlee Ibrahim dan Awang Damit Ahmad

Rajah 3:  Pelukis Suzlee Ibrahim dan Awang Damit 
Ahmad

Setelah dapatan kajian yang diperoleh dianalisis 
sepenuhnya, terdapat perbezaan di antara pelukis Suzlee 
Ibrahim dan Awang Damit Ahmad meskipun kedua-
duaindividu ini mengamalkan aliran serta gaya yang 
sama dalam menghasilkan karya seni. Perbezaan yang 
ketara dapat dilihat berdasarkan pada faktor persekitaran, 
pengalaman dan aspek formalistik masing-masing. Jika 
diperhatikan, karya-karya yang dihasilkan oleh pelukis 
Suzlee Ibrahim memfokuskan kepada tema-tema 
berunsurkan keindahan alam semula jadi yang diamati 
sewaktu dirinya berada di kawasan-kawasan tersebut 

(Asliza, 2020). Pengamatan daripada suasana yang dirasai 
tersebut kemudiannya dihasilkan sebagai luahan rasa 
dalam bentuk karya catan Abstrak Ekspresionisme (Azad & 
Asliza, 2020). 
	 Terdapat juga sebahagian daripada idea dalam 
karya-karya yang dihasilkan oleh pelukis Suzlee 
Ibrahim merupakan adaptasi daripada puisi dan sajak 
dalam kalangan sasterawan negara (Asliza, 2016). Hal 
ini secara tidak langsung mempengaruhi unsur terapi 
terhadap diri pelukis Suzlee Ibrahim dalam keadaan 
bawah sedar. Berbeza dengan pelukis Suzlee Ibrahim, 
pelukis Awang Damit Ahmad pula menghasilkan karya 
berbentuk Abstrak Ekspresionisme dengan tema yang 
berunsurkan kekejaman, keganasan dan kesakitan yang 
menggambarkan rasa simpati dirinya terhadap isu-isu 
tersebut (Mohd Johari, 2008). Luahan rasa ini merupakan 
reaksi beliau terhadap situasi di Palestine pada waktu 
tersebut sehingga lahirlah karya cetakan Siri Poskad 
Kepada Dunia (1980). Walau bagaimana pun, pelukis 
Awang Damit Ahmad kemudiannya memberi tumpuan 
terhadap tema berunsurkan tempatan yang dilihat lebih 
menyerlah serta menyenangkan dirinya (Mohd Johari, 
2008). Tema berunsurkan tempatan dalam mencari 
identiti kebangsaan ini berkait rapat tentang negeri 
Sabah yang merupakan negeri kelahirannya dan mula 
dilihat dalam karya Siri Intipati Budaya (1988). Beliau 
mula menghasilkan karya-karya yang memberi simbolik 
tentang kehidupan nelayan dan petani (Sarena, 2013). 
Perubahan tema yang berlaku secara tidak langsung 
berkait rapat dengan unsur terapi yang hadir dalam 
keadaan bawah sedar terhadap diri beliau. Kesakitan 
yang dirasai pada tema sebelumnya pudar setelah beliau 
beralih pada tema yang baharu. Maka, perbezaan dari 
sudut persekitaran serta pengalaman yang merangkumi 
aspek formalistik dapat dilihat pada kedua-dua pelukis ini 
walaupun gaya serta aliran yang diamalkan adalah sama 
dan seiring. Perbezaan ini juga secara tidak langsung 

amat berkait rapat dengan unsur terapi terhadap diri 
mereka sama ada dalam kedaaan sedar atau bawah sedar.

Pelukis Ahmad Fuad Osman dan Samsudin Wahab

Rajah 4:  Pelukis Ahmad Fuad Osman dan Samsudin Wahab

Berdasarkan dapatan kajian dan analisis yang dibuat, 
terdapat persamaan di antara kedua-dua pelukis ini 
dari sudut isu dan tema yang dianggap sebagai terapi 
terhadap penyampaian dalam karya masing-masing. Isu 
dan tema berkaitan politik merupakan isu keutamaan 
yang digunakan oleh mereka dalam menghasilkan karya 
walaupun berbeza dari sudut gaya serta aliran terhadap 
penyampaian isu tersebut. Jika diperhatikan pada latar 
belakang kedua-dua pelukis ini, penglibatan diri mereka 
secara langsung dalam perkara berkaitan politik dapat 
dilihat berdasarkan pengalaman yang dilalui. 
	 Bagi pelukis Samsudin Wahab, seniman generasi 
muda seperti dirinya pada suatu ketika dahulu 
terdedah dengan faktor sekeliling yang membabitkan 

isu provokatif dan politik (Duckett, 2020; Nur Hanim, 
2018; Sarena, 2015). Maka, karya-karya yang dihasilkan 
adalah bersifat provokatif dan berunsurkan politik. Selain 
itu, dapatan kajian dan analisis yang dibuat juga turut 
memperjelaskan tentang penglibatan pelukis Samsudin 
Wahab dalam perhimpunan yang berunsurkan politik 
pada suatu ketika dahulu. Hal ini secara tidak langsung 
mempengaruhi unsur-unsur bertemakan politik dalam 
hasil karyanya. Walau bagaimanapun, pelukis ini mula 
merasakan hal berkaitan dengan isu politik merupakan 
perkara yang sia-sia bagi dirinya. Maka, beliau mengambil 
langkah untuk menghasilkan karya yang bersifat spontan 
tanpa melibatkan sebarang tema atau isu dan dapat 
dilihat melalui karya terkini yang dihasilkan (Duckett, 
2020). Perubahan tema yang dibuat tersebut amat berkait 
rapat dengan unsur terapi terhadap dirinya. Karya 
yang dihasilkan kini dilihat lebih selesa dan memberi 
ketenangan kepada dirinya. 
	 Namun begitu, perkara ini dilihat berbeza dengan 
pelukis Ahmad Fuad Osman yang kekal konsisten 
terhadap tema berunsurkan politik yang diamalkan 
oleh beliau dalam menghasilkan karya sehingga kini. 
Kebanyakan karya yang dihasilkan oleh pelukis Ahmad 
Fuad Osman secara jelas menunjukkan tentang isu 
atau tema berkaitan hal politik yang turut disampaikan 
dalam bentuk provokatif sebagai luahan rasa dalam 
dirinya (Jalaini, 2021; Safrizal, 2008; Sarena, 2018; Syed 
Muhammad Hafiz, 2018). Jika pelukis Samsudin Wahab 
pernah melibatkan diri dalam perhimpunan berunsurkan 
politik, Ahmad Fuad Osman juga pernah melibatkan 
diri secara langsung dalam demonstrasi dan perarakan 
perjuangan berkaitan politik. Jalaini (2021) menyatakan 
bahawa pengalaman yang dirasai seperti rasa tidak puas 
hati, marah dan keliru semasa memperjuangkan perkara 
tersebut kemudiannya diluahkan dalam karya catan 
berbentuk gaya Neo-Ekpresionisme berdasarkan pandangan 
pengkritik seni dari negara Korea, iaitu Min Byoung 

(2005). Luahan rasa yang hadir dalam keadaan bawah 
sedar ini secara tidak langsung mempengaruhi unsur 
terapi terhadap diri beliau. Dari sudut gaya dalam seni 
catan yang dihasilkan, perbezaan ketara dapat dilihat 
pada karya yang dihasilkan oleh kedua-dua pelukis ini 
walaupun memberi penekanan terhadap isu dan tema 
yang sama. 

Pelukis Haron Mokhtar dan Shia Yih Yiing

Rajah 5: Pelukis Haron Mokhtar dan Shia Yih Yiing

Dapatan kajian dan analisis yang dibuat menunjukkan 
terdapatnya persamaan antara kedua-dua pelukis ini 
berdasarkan pada tema yang digunakan dalam 
menghasilkan karya. Jika diperhatikan, karya-karya yang 
dihasilkan oleh pelukis Haron Mokhtar bertemakan 
tentang adat istiadat, budaya dan warisan yang 
memaparkan imej figura berpakaian dan pengangkutan 
(Faizal, 2018). Gambaran seni bina rumah Melayu dan 
bangunan lama yang dikenal pasti sebagai tumpuan 
utama menunjukkan betapa pentingnya rumah pada 
pelukis ini (Fadilah, 2018). Hal ini secara tidak langsung 

143
Persamaan dan Perbezaan Menerusi Analisis Naratif  dalam Proses Seni Sebagai Terapi bagi Pelukis Catan di 

Malaysia



berkait rapat dengan unsur terapi terhadap diri 
pelukis Haron Mokhtar dalam menghasilkan karya-
karyanya. Objek-objek seperti mangkuk tingkat, pelas, 
pelita dinding, lampu gasoline dan sebagainya turut 
dipengaruhi dengan kenangan silam yang menggamit 
memori beliau (Faizal, 2018). 
	 Bagi pelukis Shia Yih Yiing, beliau juga turut 
memberi tumpuan terhadap isu atau tema berunsurkan 
kebudayaan dan warisan tentang realiti berkaitan 
peranan dirinya dalam kehidupan (Soon, 2013). Lukisan 
yang memaparkan figura dan potret keluarga serta 
dirinya yang dihasilkan dalam karyanya turut menyentuh 
aspek pemakaian berkaitan budaya dan tradisi dalam 
masyarakat Cina (Hiang, 2013). Nilai cinta dan kasih 
sayang yang amat mendalam tentang dirinya terhadap 
keluarga dapat dilihat berdasarkan imej dan visual 
melalui karya yang dihasilkan tersebut. Perasaan cinta 
dan kasih sayang yang dirasai sebagai luahan rasa ini 
secara tidak langsung memberikan unsur terapi terhadap 
dirinya. Jika diamati, persamaan terhadap kedua-dua 
pelukis ini dapat dilihat berdasarkan isu atau tema yang 
berkaitan dengan nilai kebudayaan dan warisan yang 
memaparkan naratif dalam hasil pengkaryaan mereka. 
Isu atau tema yang ditumpukan tersebut secara tidak 
langsung turut mempengaruhi unsur terapi terhadap diri 
mereka.

Pelukis Siti Zainon Ismail dan Jeganathan Ramachandram

Rajah 6: Pelukis Siti Zainon Ismail dan Jeganathan Ramachandram

Hasil daripada dapatan kajian dan analisis menunjukkan 
bahawa kedua-dua pelukis ini meneroka dan 
mengamalkan bidang seni dalam pelbagai cabang yang 
berbeza selain daripada seni lukis. Walaupun tidak 
menyatakan bahawa nilai seni sebagai terapi secara 
spesifik terhadap dirinya sebelum ini, pelukis Siti Zainon 
Ismail menyedari tentang unsur seni yang mampu 
berperanan sebagai sebuah medium rawatan terhadap 
dirinya dan juga individu lain. Kebanyakan karya-karya 
seni catan yang dihasilkan oleh pelukis Siti Zainon Ismail 
juga mempunyai makna dan nilai tentang penceritaan 
terhadap dirinya yang memaparkan tentang kesedihan, 
kedukaan dan kenangan yang sukar untuk dilupakan 
dalam liku-liku kehidupan diri beliau (Mohd Makzan, 
2021). Penerokaan terhadap bidang penulisan yang 
kadang kala dihasilkan secara serentak dengan karya seni 
lukisnya juga turut memaparkan tentang elemen yang 
begitu hampir dengan dirinya dari sudut kehidupan, 
alam sekitar, budaya dan suasana (Siti Melorinda 
Khuzaina, 2000). Amalan dalam menghasilkan puisi 
dan karya seni catan yang mempunyai nilai serta makna 
yang mendalam tentang kehidupannya dilihat memberi 

impak kelegaan dan kepuasan terhadap dirinya (Zakaria, 
2017). Beliau juga melukis kerana wujudnya perasaan 
rindu, kasih dan cinta yang membuak-buak dalam dirinya 
(Mohd Johari, 2008).
	 Bagi pelukis Jeganathan Ramachandram 
pula, dapatan kajian dan analisis yang dibuat jelas 
menunjukkan bahawa pelukis ini sememangnya 
mengamalkan seni sebagai rawatan terhadap dirinya 
dan turut berkongsi dan menyembuhkan individu lain 
dengan menggabungkan kepelbagaian unsur seni seperti 
catan, muzik, video serta sains dalam kaedah rawatannya. 
Pengalaman beliau dalam mengamalkan unsur seni 
sebagai medium penyembuhan secara tidak langsung 
turut mempengaruhi sebahagian karya-karya seni catan 
yang dihasilkan bertemakan tentang personaliti diri 
bagi manusia (Ahmad Azrai, 2010). Karya-karya catan 
yang dihasilkan oleh pelukis Jeganathan Ramachandram 
juga adalah berbentuk “Symbolic Ekspresionisme” yang 
membawa makna terhadap pemerhatian diri beliau dalam 
kehidupannya (Kelvin Chuah, 2009). Maka, kepelbagaian 
cabang bidang seni yang diterokai oleh kedua-dua pelukis 
ini secara tidak langsung dilihat amat mempengaruhi 
unsur terapi dalam diri mereka. Impak seni sebagai 
terapi terhadap diri pelukis Jeganathan Ramachandram 
dalam bentuk sedar diamalkan oleh dirinya yang turut 
dikongsi keberkesanan tentang seni sebagai medium 
penyembuhan bersama dengan individu lain. Bagi 
pelukis Siti Zainon Ismail pula, tingkah laku dirinya 
dengan penerokaan terhadap pelbagai cabang bidang 
seni memberi kesan terhadap unsur terapi bawah sedar 
yang hadir dalam dirinya.

Pelukis Ahmad Shukri Mohamed dan Bayu Utomo Radjikin

Rajah 7: Pelukis Ahmad Shukri Mohamed dan Bayu Utomo Radjikin

	 Setelah dapatan kajian dan analisis dibuat, kedua-
dua pelukis yang dikenali dengan kumpulan Matahati 
suatu ketika dahulu dilihat mempunyai persamaan 
tertentu yang melibatkan unsur terapi terhadap diri 
mereka. Pelukis Ahmad Shukri Mohamed merupakan 
antara pelukis catan kontemporari Malaysia yang sering 
menghasilkan karya berunsurkan kritikan sosial seperti 
kemusnahan alam sekitar akibat daripada perbuatan 
manusia sehingga memberi membawa kepada bencana 
alam yang turut memusnahkan ekosistem pelbagai 
kehidupan (Jalaini, 2021; Safrizal, 2008; Sarena, 2012). 
Fenomena yang berlaku seperti digambarkan dalam karya 
yang dihasilkan oleh pelukis Ahmad Shukri Mohamed 
tersebut berpunca daripada kemerosotan moral dan 
spiritual manusia (Ayman Ahwal, 2014). 
	 Pelukis Bayu Utomo Radjikin pula dilihat begitu 
sinonim dengan kepelbagaian karya yang dihasilkan 
dalam bentuk figura merangkumi seni catan dan seni 
arca yang dihasilkannya (Mohd Johari, 2008; Safrizal, 

2008). Arca terkenal bertajuk “Lang Kacang” dan 
“Bujang Berani” yang dihasilkan oleh beliau pada tahun 
1991memperlihatkan tentang tema berkaitan etnik 
dan alam sekitar. Ekspresi wajah pada arca-arca yang 
dihasilkan jelas menunjukkan tentang intipati emosi 
berunsurkan perasaan seperti menjerit kemarahan, jiwa 
yang kosong dan putus asa (Sarena, 2012). Dari sudut 
pemerhatian oleh Jalaini (2021) pula, karya seni arca 
bertajuk “Lang Kacang” (1991) dan “Bujang Berani” 
(1991) tersebut memaparkan tentang manifestasi 
berkaitan unsur etnik yang amat mendalam. Karya yang 
juga dilihat berunsurkan etnografi itu jelas menunjukkan 
gabungan budaya Jawa dan Sabah bernaratifkan 
tentang seorang pemuda sepertinya yang mengharungi 
penderitaan dalam menghadapi masyarakat Malaysia 
moden (Jalaini, 2021). Sarena (2012) juga melihat 
tentang tema berunsurkan kritikan sosial merangkumi 
persekitaran yang berlaku di sekeliling kehidupan yang 
ditempuhi adalah sejajar di antara pelukis Ahmad Shukri 
Mohamed dan Bayu Utomo Radjikin. Jalaini (2021) 
pula melihat tentang tema atau isu berkaitan sosiopolitik 
yang turut berkait rapat dengan pendekatan yang 
diperlihatkan dalam karya yang dihasilkan oleh pelukis 
Ahmad Shukri Mohamed dan Bayu Utomo Radjikin. 
Dari sudut terapi, kedua-dua pelukis ini juga menjelaskan 
tentang pentingnya tema atau isu yang diutarakan dalam 
proses pengkaryaan bagi menyampaikan makna. Proses 
dalam menghasilkan karya yang berlaku secara bawah 
sedar merangkumi aspek formal yang diamalkan secara 
tidak langsung mewujudkan kesan terapi terhadap diri 
mereka.

KESIMPULAN
Berdasarkan dapatan kajian melalui analisis yang 
dilaksanakan, seni sebagai terapi terhadap para 
pelukis catan kontemporari yang dikaji menunjukkan 

kepelbagaian dan dipengaruhi dengan unsur-unsur 
terapi lain selain berada di studio semasa menghasilkan 
karya-karya. Unsur-unsur terapi bukan sahaja berlaku 
semasa proses menghasilkan karya, malah ia turut 
dipengaruhi dengan pelbagai faktor merangkumi 
demografi, pengalaman, persekitaran, pengamatan, 
pemerhatian, keselesaan serta kehendak mereka yang 
seterusnya dihasilkan melalui karya seni. Unsur-
unsur lain yang mempengaruhi emosi pelukis ini juga 
dianggap sebagai terapi dalam proses penghasilan karya 
yang kemudiannya disampaikan melalui ekspresi atau 
luahan rasa dalam karya-karya tersebut. Dari sudut aspek 
formal, ekspresi dan luahan rasa ini juga merangkumi 
tema serta gaya yang diamalkan oleh pelukis melalui 
karya yang dihasilkan. Aspek formal ini juga secara tidak 
langsung dapat mewujudkan unsur terapi terhadap diri 
pelukis sama ada dalam keadaan sedar atau bawah sedar. 
Penjelasan secara lebih berfokus dan terperinci telah 
dilaksanakan mengikut kategori pelukis secara tidak 
langsung memperlihatkan tentang wujudnya persamaan 
dari kepelbagaian sudut seperti dinyatakan yang turut 
mempengaruhi unsur terapi terhadap diri mereka. 
	 Namun begitu, analisis dan dapatan kajian yang 
dibuat secara jelas menunjukkan persamaan ketara 
terhadap kesemua pelukis ini berkaitan isu atau tema 
yang digunakan dalam pengkaryaan mereka. Isu dan 
tema yang amat berkait rapat tentang kehidupan, 
demografi, pengalaman, pemerhatian serta kehendak 
tersebut diperkembangkan dalam proses pengkaryaan 
merangkumi aspek formal yang kemudiannya 
mewujudkan impak terapi secara sedar atau bawah sedar 
terhadap diri mereka. Dapatan kajian dan analisis yang 
dijalankan juga jelas menunjukkan terdapat dua kategori 
pelukis yang menyatakan tentang elemen sedar dan 
bawah sedar terhadap diri mereka dalam penghasilan 
karya seni. Pelukis Haron Mokhtar, Samsudin Wahab dan 
Jeganathan Ramachandram secara jelasnya menyatakan 

bahawa mereka menyedari tentang elemen terapeutik 
yang hadir semasa dalam proses menghasilkan karya. 
Dari sudut perspektif pelukis lain seperti Suzlee Ibrahim, 
Awang Damit Ahmad, Ahmad Shukri Mohamed, Ahmad 
Fuad Osman, Bayu Utomo Radjikin, Siti Zainon Ismail 
dan Shia Yih Yiing pula, unsur terapi bawah sedar hadir 
dalam diri mereka semasa dalam proses menghasilkan 
karya. Bagi pelukis Haron Mokhtar, unsur terapi dalam 
menghasilkan karya telah wujud dan dirasai sejak kecil 
semasa berusia tujuh tahun yang membuatkan dirinya 
menggunakan intipati “Rumah Melayu” kerana beliau 
amat mengidamkan sebuah rumah yang cantik dan selesa. 
Pelukis muda, iaitu Samsudin Wahab pula menyedari 
tentang keinginan yang membuak-buak yang dianggap 
sebagai terapi untuk bergelar sebagai seorang seniman 
setelah tamat pengajiannya.  Jeganathan Ramachandram 
pula merupakan seorang pelukis yang sememangnya 
mengamalkan seni dan muzik sebagai terapi terhadap 
dirinya serta individu lain setelah beliau menyedari 
bahawa seni mampu mewujudkan unsur terapi sepanjang 
pengalaman dalam karier seninya.
	 Kaedah kajian kes secara intrinsik yang 
dilaksanakan merangkumi persamaan dan perbezaan 
menerusi analisis naratif dalam penyelidikan ini juga telah 
menjawab persoalan-persoalan kajian berkaitan tentang 
nilai terapeutik dari sudut aspek terapi terhadap pelukis 
yang hadir dalam keadaan dan situasi yang berbeza. Hal 
ini dinilai dan dilihat berdasarkan kepelbagaian faktor 
yang merangkumi demografi atau latar belakang pelukis 
dari sudut pengalaman dalam kehidupan mereka. Nilai 
terapeutik yang memperlihatkan tentang pengaruh emosi 
serta perasaan tersebut kemudiannya diluahkan dalam 
bentuk penghasilan karya yang tertumpu terhadap aspek 
formal.  Hasil daripada dapatan kajian dan analisis yang 
dijalankan juga jelas menunjukkan bahawa aspek formal 
yang diamalkan juga dapat mewujudkan unsur terapi 
terhadap sebahagian daripada para pelukis yang dikaji.

	 Selain itu, kata kunci yang dinyatakan oleh 
sebahagian daripada para pelukis yang dikaji juga 
memperlihatkan tentang kewujudan unsur terapi 
antaranya seni yang mampu berperanan sebagai 
“merawat kedukaan” bagi “memujuk diri” (Siti Zainon 
Ismail), seni memberikan unsur yang “menyenangkan” 
(Awang Damit Ahmad), seni merupakan nilai positif, 
jujur, amanah dan ikhlas (Ahmad Shukri Mohamed), seni 
merupakan habit yang didominasikan dengan gaya hidup 
seharian (Samsudin Wahab), seni memerlukan fokus 
serta tumpuan yang menghilangkan rasa kesunyian (Shia 
Yih Yiing), seni dan muzik sebagai terapi (Jeganathan 
Ramachandram) dan proses dalam penghasilan 
seni memberi impak terapi yang tinggi (Bayu Utomo 
Radjikin). Setiap daripada kata kunci yang dinyatakan 
ini telah dianalisis melalui dapatan kajian secara intrinsik 
serta diperincikan dengan menggunakan pendekatan 
naratif hasil daripada temu bual semi berstruktur yang 
dijalankan terhadap semua pelukis dalam penyelidikan 
ini. Hasil daripada analisis yang dijalankan berdasarkan 
dapatan kajian yang diperoleh juga turut menunjukkan 
bahawa terdapatnya beberapa persamaan serta perbezaan 
dari kepelbagaian sudut unsur terapi yang dirasai 
berdasarkan naratif yang dinyatakan oleh setiap pelukis 
tersebut. 
	 Seterusnya, nilai terhadap unsur keagamaan dalam 
batasan pengkaryaan juga dapat dilihat berdasarkan 
hasil daripada dapatan kajian dan analisis yang dibuat. 
Bagi pelukis yang beragama Islam, mereka menyedari 
dan akan memastikan agar setiap karya yang dihasilkan 
tidak terpesong dari landasan agama Islam serta larangan 
seperti yang telah diperjelaskan dalam Al- Quran. 
Pendekatan dari aspek dan unsur keagamaan ini juga 
dilihat turut mempengaruhi kesan terapi terhadap para 
pelukis dalam penyelidikan ini. Oleh yang demikian, 
kajian ini telah memperjelaskan bahawa unsur terapi 
yang wujud dalam kalangan pelukis-pelukis dipengaruhi 

151
Persamaan dan Perbezaan Menerusi Analisis Naratif  dalam Proses Seni Sebagai Terapi bagi Pelukis Catan di 

Malaysia



dengan kepelbagaian faktor selain daripada aspek formal 
dalam pengkaryaan. Walau bagaimanapun, unsur terapi 
yang wujud dalam aspek formal merupakan perkara 
terakhir yang dipraktikkan oleh para pelukis setelah 
luahan rasa dalam diri mereka dihasilkan dalam bentuk 
pengkaryaan.

